
РЕЗОЛУЦИЈА
по Извештајот за напредокот на Република Македонија за 2007 година

П6_TA(2008)0172
Резолуција на Европскиот парламент по Извештајот за напредокот на Република Македонија за 2007 година (2007/2268 (INI))

Европскиот парламент,
· имајќи ги предвид заклучоците на претседателството на Европскиот совет одржан во Солун на 19-20 јуни 2003 година, каде што им беше дадено ветување на сите земји од Западен Балкан дека ќе станат членки на Европската унија,
· имајќи ги предвид Резолуциите 817(1993) од 7 април 1993 година и 845 (1993) од 18 јуни 1993 на Советот за безбедност  на ОН,
· имајќи ја предвид одлуката на Европскиот совет за доделување статус на земја-кандидат за членство во ЕУ на Република Македонија од 16 декември 2005 година и заклучоците на Претседателството со Европските совети од 15-16 јуни 2006 година и од 14-15 декември 2006 година,
· имајќи ја предвид Времената спогодба од 1995 година меѓу Република Грција и Република Македонија,
· имајќи ги предвид заклучоците од Четвртиот состанок на Советот за стабилизација и асоцијација ЕУ - Република Македонија од 24 јули 2007 година,
· имајќи ја предвид Декларацијата ЕУ/ Западен Балкан усвоена во Салзбург на 11 мај 2006 година,
· Имајќи ги предвид Известувањето на Комисијата за Европскиот парламент и Советот од 5 март 2008 насловено "Западен Балкан: Унапредување на европската песпектива"( СОМ(2008)0127),
· имајќи ја предвид Одлуката на Советот 2008/212/EЗ од 18 февруари 2008 година за принципите, приоритетите и условите содржани во Европското партнерство со Република Македонија
,
· имајќи го предвид Извештајот на Комисијата за напредокот на Република Македонија за 2007 година (SEC(2007)1432),
· имајќи ја предвид својата Резолуција од 13 декември 2006 година за Информацијата на Комисијата во врска со стратегијата за проширување и главните предизвици за 2006–2007 година
 
· имајќи ја предвид својата Резолуцијата од 12 јули 2007 година за Извештајот за напредокот на Република Македонија за 2006 година,

· имајќи ги предвид препораките од Мешовитиот парламентарен комитет Република Македонија – Европска унија од 29-30 јануари 2007 година и од 26-27 ноември 2007 година,
· имајќи ја предвид својата Резолуција од 24 октомври 2007 година по предлогот на Советот за склучување Договор меѓу Европската заедница и Република Македонија за олеснувањето на процесот за издавање визи за краток престој
,
· имајќи ја предвид својата Резолуција од 24 октомври 2007 година по предлогот на Советот за склучување Договор меѓу Европската заедница и Република Македонија за реадмисија
,
· имајќи го предвид член 45 од својот Деловник,
–
имајќи го предвид Извештајот на Комитетот за надворешни работи (A6‑0059/2008),
А.
со оглед на тоа што иако Република Македонија доби статус земја – кандидат за влез во ЕУ во 2005 година, до денес нема добиено датум за почеток на преговорите за пристапување; со оглед на тоа што ваквата состојба создава дополнителна фрустрација и несигурност, имајќи ја предвид динамиката на преземените реформи од страна на властите во Скопје,
Б.
имајќи предвид дека Декларацијата на ЕУ/Западен Балкан, која едногласно беше одобрена од сите министри за надворешни работи на земјите-членки на ЕУ и министрите за надворешни работи на земјите од Западен Балкан во Стразбур, на 11 март 2006 година, повторно се потврдува важноста на добрососедските односи и потребата да се изнајде заедничко решение за нерешените прашања со соседните земји,
Ц.
со оглед на тоа што една земја-членка, Грција, и Република Македонија се наоѓаат во процес на преговори кој се одвива под покровителство на Обединетите Нации, со цел постигнување заедничко прифатливо решение за името на земјата-кандидат,
1.
го поздравува обновениот политички консензус за пристапување на земјата во Европската унија и значајниот напредок што е направен по горенаведениот Извештај за напредокот, објавен од Комисијата во ноември 2007 година;
2.
го поздравува усвојувањето на Закон за јавни обвинители и Законот за Советот на јавни обвинители, како и Законот за Комитетот за меѓуетнички односи, во кој се наведуваат законите што треба да се донесат со двојно мнозинство (со примена на Бадинтеровиот принцип) и одлуката за последните назначувања во Судскиот совет;
3.
го поздравува основањето на Национален совет за евро-интеграции, кој има за цел оствари широка подршка од партиите за реформите поврзани со ЕУ и со кој раководи лидерот на опозицијата, како важен  двигател зад процесот на пристапување во ЕУ; забележува дека Националниот совет ги дефинира институционалните приоритети на земјата во подготвителната фаза во процесот на преговори со прецизно утврдување на институционалната рамка, човековите ресурси и буџетот; ја охрабрува Владата и Парламентот да го одржат моментот на реформи и да продолжат со одржлив, редовен и конструктивен дијалог меѓу сите заинтересирани страни што се вклучени, во дух на соработка и консензус за клучните прашања од европската агенда на земјата;
4.
ги поддржува постојаните напори и постигнувања на Владата и Парламентот во спроведувањето на Охридскиот рамковен договор и се поголемото прифаќање на фактот за мултиетничкиот карактер на државата; ја поздравува заложбата на Владата и Парламентот за поматамошна промоција на меѓуетничките односи што резултираше со донесување законодавство, како што се измените и дополнувањата усвоени на 8 февруари 2007 година на Законот за државни празници, со кои  се утврдуваат различни етнички и религиозни празници, како и зголемувањето на буџетски средства за промоција на културните вредности и традиции на немнозинските заедници; ја нагласува потребата за подобрување на правичната застапеност на припадниците на немнозинските групи, особено во јавната администрација, полицијата и војската и го поздравува постигнувањето согласност за изборот на 45 нацрт-закони кои може да се донесуваат само со Бадинтерово мнозинство;

5.
нагласува дека обновениот политички импулс за европска интеграција на Република Македонија резултира од силната заложба што ја изразуваат сите политички фактори; го поздравува редовниот и интензивен дијалог помеѓу лидерите на главните политички партии (ВМРО-ДПМНЕ, СДСМ, ДПА и ДУИ), кој резултираше со донесување на повеќе закони, како и мерки важни за понатамошна интеграција во ЕУ;
6.
понатаму го поздравува фактот дека, според Охридскиот рамковен договор, се вработуваат повеќе претставници на етничките малцинства во јавната администрација и се надева дека Охридскиот рамковен договор ќе продолжи доследно да се спроведува;
7.
ја поздравува заложбата на лидерите на главните политички партии во Парламентот да продолжат да работат кон постигнување напредок за останатите прашања за кои постојат разлики, какви што се употребата на јазиците и социјалниот пакет за жртвите од конфликтот во 2001 година;
8.
го поздравува фактот дека е постигнат забележителен напредок во борбата против организираниот криминал и курупцијата во 2007 година, како и постигнување напредок во борбата против трговијата со луѓе и наркотици; ја повикува Владата да продолжи да го спроведува законодавството против корупцијата и реформите во судството, кое ќе доведе до јакнење на независноста и целокупниот капацитет на судскиот систем;
9.
ја поздравува Владата за напредокот што го направи во економијата, за одржувањето на макроекономската стабилност; ја поздравува даночната политика и подобрената фискална дисциплина што резултираше со зголемување на државните буџетски средства; ја поздравува подобрената деловна клима и активностите за намалување на административните бариери за новоформираните дејности;
10.
очекува донесување на нов Закон за банкарство, во согласност со законодавството на ЕУ; ја нагласува важноста на донесување на нов Закон за Народната банка во 2008 година, со кој ќе се зајакне независноста на банката, како и административните капацитети за надзор;
11.
изразува загриженост за степенот на невработеност, кој останува висок и ја повикува Владата да се справи со ова прашање; особено ја нагласува состојбата во селата што граничат со Косово, каде што справувањето со невработеноста е од витално значење со цел да им се овозможи на локалното население можност да заработува по законски пат;
12. потсетува на потребата за континуирано спроведување на Охридскиот рамковен договор како инструмент за промоција на градењето меѓунационална доверба, кое е клучна компонента за стабилност во регионот; 

13
потсетува дека Законот за употреба на знамињата на заедниците од 2005 година им овозможува на малцинските заедници, кои претставуваат мнозинство во одредена општина, да ги користат своите знамиња; исто така со внимание ја наведува Одлуката на Уставниот суд од 24 октомври 2007 година, со која се потврдува правото на одредена заедница за употреба на своето знаме заедно со државното знаме и исто така, се проширува правото за употреба на етничко знаме за сите етнички заедници во општината и се потврдува правото на етничките Албанци да го употребуваат албанското државно знаме како нивен етнички симбол; нагласува дека Судот, исто така, се обиде да ги појасни ограничувањата на ова право, бидејќи сметаше дека државното и знамињата на заедниците имаат различни значења и заклучи дека знамињата на заедниците не смеат постојано да се изложуваат, на пример при официјални државни посети или на државните згради; ги повикува сите страни да го разгледаат ова прашање, во духот на Охридскиот рамковен договор и меѓународните стандарди;
14.
ја поздравува активноста на Владата за брз одговор на препораките од Извештајот за напредокот за 2007 година од Европската комисија и да донесе ревидиран Национален план за донесување законодавство на ЕУ, во согласност со приоритетите од предложеното Партнерство за пристапување за 2008 година;
15.
ја поздравува работата што ја врши јавната администрација во подготовката за процесот на преговори за пристапување во ЕУ; ги повикува властите да продолжат со реформите во јавната администрација, со цел да се осигура деполитизација, професионализам, експертиза и ефикасност, како и воздржување од какви било активности што би можеле да го загрозат административниот капацитет што е веќе изграден;
16.
смета дека за сите политички сили и етнички заедници во Република Македонија, заеднички предизвик е да покажат дека земјата е ослободена од конфликти, коишто оставаат негативен впечаток како на национално, така и на меѓународно ниво, кои одат надвор од нормалните политички разлики, вклучувајќи бојкот на демократските владини институции, на тој начин покажувајќи дека земјата е подготвена за процесот на интеграција во Европската унија;
17. ја поддржува иницијативата на Центарот за демократија и помирување во Југоисточна Европа со седиште во Солун и Фондацијата Сорос за објавување учебници по балканска историја, на албански и македонски јазик, за наставниците по историја и средношколците, со намера на вклучување на различните погледи на заедничкото минато, обезбедувајќи урамнотежена перспектива и промоција на помирувањето;
18.
Забележува дека нацрт-Законот за ревизија на Изборниот закон, кој би обезбедил зголемување за 13 места во Парламентот во интерес на застапување на малите етнички малцинства и застапување на државјаните што живеат надвор од земјата, се разгледуваше на 27 септември 2007 година; изразува загриженост дека предлог законот би имал ефект на заобиколување на употребата на правилото за Бадинтерово мнозинство, како што се предвидува со Охридскиот рамковен договор; нагласува дека принципот 'pacta sunt servanda' е суштински за јакнењето на заемната доверба; затоа, смета дека е пожелно да постои широк консензус, со учество на претставници од албанската заедница, за ревизијата на Изборниот закон и верува дека ќе има понатамошни консултации за постигнување на оваа цел;

19. се надева дека сите измени во Изборниот законик, вклучително и член 27 за именување претседател на Изборната комисија ќе бидат целосно испочитувани; се надева дека владеачката коалиција ќе обезбеди фер и демократски предвремени избори во согласност со Уставот и Изборниот закон;
20. обрнува внимание на дискриминацијата на ромската заедница, особено во областите како што е образованието, социјалната заштита, здравствената заштита, домувањето и вработувањето; се надева дека во блиска иднина ќе се спроведе Националната стратегија за Ромите во согласност со утврдените цели;

21.
го поздравува влегувањето во сила на визното олеснување и договорите за реадмисија со Република Македонија; меѓутоа нагласува дека влезот во земјите-членки на ЕУ сеуште претставува голем проблем за македонските граѓани и воопшто за граѓание на земјите од Западен Балкан; нагласува дека земјата мора да има правила за влез, кои ќе бидат еднакви на оние што се применуваат во однос на Хрватска; затоа, го поддржува започнувањето на дијалог од страна на Европската комисија на 20 февруари 2008 за визна  либерализација, со цел утврдување насоки што на крајот ќе резултираат со безвизен режим и ја повикува Комисијата и владите на земјите членки да преземат активности за брзо финализирање на овој процес и итно спроведување на патната карта за либерализација на визниот режим;
22.
во овој контекст, го забележува воведувањето од страна на Владата на пасоши со биометрички безбедносни карактеристики, основањето на Национален визно-нформациски систем и Виза центар, како и спроведувањето на Системот за интегрирано гранично управување;
23.
го поддржува донесувањето на новиот Закон за правниот статус на црквите, верските заедници и верските групи, кој ќе се применува од мај 2008 година и кој засекогаш ќе стави крај на жалбите од страна на помалите црковни заедници, особено заедниците што се појавија или развија во последните неколку децении, како последица на верското пропагирање од странство или отцепувањата од постоечките цркви, заради тоа што не им е дозволено да изградат, поседуваат или користат сопствени простории што ќе служат како простории за молитва;
24.
го поздравува успешниот почеток на втората фаза од фискалната децентрализација во јули 2007 година, кога 42 од 84 општини започнаа со процесот, а дополнителни 9 општини се придружија;
25.
ги нагласува дополнителните мерки што се презедоа за промоција на правата на жените и особено еднаквите можности; сепак, инсистира на зголемена заштита на жените од сите форми насилство;
26.
истакнува дека е пожелно, во согласност со Законот за радиодифузија којшто е донесен во ноември 2005 година, да се поддржи независноста на јавниот сервис од државните органи, да се даде слобода на постоечката различност во мислење и, во рамки на процесот, да се спречи попречувањето на другите медиуми како последица на мешање на владата; ги охрабрува властите да обезбедат усогласување со стандардите на ЕУ и Советот на Европа за справување со изразувањето вербална омраза, особено во медиумите, насочена кон соседните земји;
27.
нагласува дека едностраната поддршка за одредени медиумски производи, т.е. во форма на владини кампањи и реклами од државно спозорирани фирми, доведува до нарушување на конкуренцијата во областа на медиумите и со тоа се поставуваат предрасуди за другите медиуми, вклучително оние кои се критички насочени кон владата;
28.
го поздравува почетокот на подготовките за спроведување на Законот за полиција, чија целосна и ефикасна примена е главен предизвик и претставува клучен приоритет за приклучување во ЕУ;
29.
нагласува дека треба да се интензивираат напорите во врска со заштитата на квалитетот на водата, според новиот Закон за води; особено ја нагласува потребата за заштита на квалитетот на водата и контролата на загадувањето во реката Вардар, која главен одводник во земјата и продолжува како Аксиос и носи штетен отпад на грчка територија, како и пограничните езера Охрид, Преспа и Дојран и ја нагласува потребата за склучување и обезбедување ефикасно спроведување на релевантните билатерални договори со соседните земји Албанија и Грција;
30.
потврдува дека донесувањето на Законот за управување со отпад доведе до одреден напредок во управувањето со азбест, собирањето отпад и полихлориран бифенил (PCB) и отпад од суровини;
31.
истакнува дека ставот кон животната средина треба во основа да се подобри и ги повикува властите на Република Македонија да го усогласат законодавството во доменот на животната средина со прифатените стандарди на ЕУ;
32.
забележува дека на 7 ноември 2007 година, се случила голема полициска акција во близина на селото Бродец, северно од Тетово, со цел приведување неколку осомничени криминалци, во која шест членови на таканаречената „Банда од Бродец“ беа убиени, а други 13 лица од селото беа притворени од страна на Министерството за внатрешни работи; забележува дека дека било пронајдено лесно и тешко оружје во Бродец, кое вклучувало автоматско оружје и против-воздушни гранати; нагласува дека, според Мониторинг мисијата на ЕУ и ОБСЕ, операцијата била извршена на професионален и ефикасен начин и не предизвикала жртви на страната на полицијата или цивилното население; го поздравува фактот што Владата јавно изјавила дека повторно ќе ја изгради џамијата и другата оштетена инфраструктфура; изрази загриженост во врска со одредени извештаи дека притворените лица биле подложени на малтретирање при апсењето; во овој контекст го повикува Јавниот правобранител целосно да ги испита настаните и нагласува дека нерешените прашања во врска со полициската акција во Бродец треба да се решат на отворен, транспарентен начин, во согласност со законите;
33.
го поздравува напредокот во законодавството во врска со правата на интелектуална сопственост, но нагласува дека потребни се поголеми напори за да се осигура спроведување на донесеното законодавство;
34.
го поддржува активното учество на Република Македонија во процесот на соработка во Југоисточна Европа и нејзиниот придонес во воспоставувањето на Совет за регионална соработка; еднакво ја поздравува конструктивниот став за статусот на Косово; меѓутоа, изразува загриженост за доцнењето со техничката демаркација на границата со Косово и смета дека ова прашање треба да се спроведува како што е предвидено во предлогот од Г. Марти Ахтисари, поранешниот специјален претставник на ОН за процесот за статусот на Косово; ја поздравува активната соработка со Косово во трговијата, соработката со прашањата поврзани со работата на царинската управа и полицијата и фактот што, во исто време се одржуваат добрососедските односи со Србија; го поздравува потпишувањето на договорите за слободна трговија со тие две соседни земји и препорачува слична политика во односите со Албанија, Бугарија и Грција, особено во областа на транспортот и комуникациите;
35.
го поздравува придонесот од земјата во мисијата Алтеја на ЕУ во Босна и Херцеговина, ја признава улогата во однос на регионалната стабилност и изразува сочуство до земјата и до семејствата за 11 мировници што трагично загинаа во несреќата на македонскиот воен хеликоптер, на 12 јануари 2008 година;
36.
изразува жалење за потпишувањето и ратификацијата од страна на Република Македонија на Билатералниот договор за имунитет со американските власти, кој им овозможува на државјаните на таа земја изземање од јурисдикцијата на Меѓународниот кривичен суд во Хаг; нагласува дека таквиот акт е спротивен на стандардите и политиките на ЕУ насочени кон поддршка на Меѓународниот кривичен суд, како и водечките принципи на ЕУ во врска со билатералните договори за имунитет; ја повикува Владата и Парламентот на Република Македонија да го усогласат законодавството со принципите и стандардите на земјите-членки на ЕУ;
37.
забележува дека е потребно понатамошно инвестирање во развојот на инфраструктурните врски на земјата со соседите, кое ќе придонесе за економски развој и стабилност во регионот во целина и ја повикува Владата брзо да ја заврши остатокот од железничката врска помеѓу Скопје и Софија; 

38. го забележува распуштањето на парламентот на 11 април 2008 година и распишувањето на предвремени избори и, се надева дека властите ќе вложат крајни напори за намалување на какви било одлагања во неопходните подготовки кои ќе водат до отворање на преговорите за прием пред крајот на 2008 година; 
39.
ја поздравува зголемената билатерална соработка, како и личните контакти меѓу Република Македонија и Грција; со задоволство нагласува дека по донесувањето на горенаведената резолуција од 12 јули 2007 година од страна на Парламентот одржани се билатерални разговори во регионот под покровителство на Обединетите нации и со помош на специјалниот посредник Метју Нимиц, во насока на изнаоѓање заеднично прифатливо решение за разликите околу името на земјата; ја забележува згоелемената динамика во преговорите; ги повикува двете страни да го искористат моментот итно да продолжат со преговорите во светло на значителниот напредок постигнат неодамна и за постигнување на компромисно решение, така што прашањето да не продолжи да претставува пречка за членство на Република Македонија во меѓународните организации, како што е предвидено во Времената спогодба од 1995 година, која е сеуште на сила;
40.
повикувајќи се на Заклучоците од 10 декември 2007 година, донесени од Советот за општи прашања и надворешни работи, ја нагласува важноста од регионална соработка, добрососедски односи и потребата за изнаоѓање взаемно прифатливи решенија за нерешени прашања во процесот на приближување кон ЕУ;
41.
ги поддржува напорите на Владата на Република Македонија за основање на заеднички комисии за образование и историја со соседните земји-членки на ЕУ, во насока на ревизија на можните разлики и погрешни толкувања на историјата кои би можеле да предизвикаат несогласувања и ги повикува властите да промовираат заедничко славење на заедничкото културно и историско наследство на Република Македонија со соседите;
42.
забележува дека, иако земјата постигнала значителен напредок од 2005 година кога го доби статусот земја-кандидат, од сите три земји-кандидати е единствена со која не се отпочнати преговори за пристапување; смета дека е пожелно ваквата специфична ситуација да заврши; ја повикува Република Македонија да осигура спроведување на започнатите и неопходни реформи; се повикува на листата на осум критериуми изготвени од страна на Комисијата од клучните прироитети од новото Партнерство за пристапување и се надева дека исполнувањето на овие критериуми од страна на земјата ќе доведе до отворање на преговори за пристапување пред крајот на 2008 година, кое понатаму ќе ја унапреди стабилноста и ќе ги зајакне европските перспективи на земјите од Западен Балкан; бара од Советот да направи проценка на досегашниот напредок  на идниот самит, и ако е можно да одлучи за датум за почеток на преговори за пристапување.
43.
ги поздравува подготовките на Владата за спроведување на Инструментот за претпристапна помош (ИПА), кои резултираа со потпишување на Договорот за финансирање за ИПА 2007 година и Рамковниот договор за периодот 2007-2013 година; ја повторува важноста на ИПА за подготовка за идно членство во ЕУ; ја повикува Владата и Комисијата да ја забрзаат подготвителната работа, така што ќе овозможи рано спроведување на децентрализиран систем за управување со ИПА, со цел да се постигне поголема ефикасност и локална сопственост со процесот;
44.
го советува претседателот да ја достави оваа резолуција до Советот и Комисијата, владите и парламентите на земјите-членки и Владата и Парламентот на Република Македонија.
� Сл.весник L 35, 7.2.2006, стр. 57.


� Сл.весник C 317 E, 23.12.2006, стр. 480.


� Донесени текстови, P6_TA(2007)0352.


� Донесени текстови, P6_TA(2007)0454.


� Донесени текстови, P6_TA(2007)0453.

